
Alkohola (I) 

Ikuspegi zabal eta integral batetik aztertzen dugu psikologoek alkoholaren arazoa 

Arantza Quecedo Urrutia 

Hego Euskal Herrian iaz izandako Zirkulazio Legearen aldaketaren ondorioz, hausnarketa sakon bat izan da gizartean edanda gidatzearen inguruan. Alkoholaren arriskuen gaineko informazioak eragin gutxi izan du duela gutxi arte. Haatik, gidabaimena galtzeko beldurragatik edo, azken bolada honetan ohitura berri bat indartzen ari da: gidariak ez du edaten. Kontsultako lanean ikusi dugunez, horrek eragina izan du alkoholaren kontsumoan. Gainera, alkoholarekin arazoak dituzten askok laguntza eskatzen dute. Esan dugun moduan, aldaketa hori txikia da, baina berria, eta agerian jarri beharrekoa. 

Psikologian, psikiatrian, antropologian eta soziologian egin dira, besteak beste, alkoholari buruzko ikerketak. Horietan ikuspegi hainbat eman dira gurean gehien kontsumitzen den drogaren inguruan. Guretzat ezinbestekoa da denak bildu eta ikuspegi zabal bat osatzea. 

Sarritan uste izan da alkoholismoa dela alkoholarekin lotuta dagoen fenomeno ugariena eta ia bakarra, baina ez da horrela. Gainera, alkoholiko hitzak esanahi negatiboak ditu. Hitz hori entzuten duenean, kontrolik gabeko mozkorti baten irudia etortzen zaio burura jendeari. Baina alkoholismoaren kontzeptua askoz ere zabalagoa da profesionalentzat. 

Kontsulta lanean alkoholaren erabilera ikertu behar dugu, betiere gaixoaren azterketa sakon bat egiteko. Kasu zehatz baten aurrean azterketa integrala sortu nahi dugu, eguneroko ohiturak eta ekintzak hainbat arlotan aztertzeko. 

Gosaltzen al du ? Nola elikatzen da? Frutarik jaten du? Zenbat ordu igarotzen ditu otordu batetik bestera? Zenbat kafe hartzen ditu egunean? Zenbat ordu egiten du lo egunean, eta zein ordutan? Zer egiten du astialdian? Zenbat ordu ematen ditu telebista edo ordenagailu aurrean? Zenbat liburu irakurri du azken urtean? Zenbat erretzen du? Zenbat alkohol hartzen du egunean? Noiz eta norekin kontsumitzen du?... 

Beraz, gure lanak hiru zati ditu: gaixoaren portaerak aztertzea, arazoa konpontzeko modua azaltzea eta, azkenik, arazoa konpontzea. Horretarako, ezinbestekoa izango da gaixoak jarrera aldatzea. 

